BUNGE LA TANZANIA 

MKUTANO WA KUMI NA MBILI

Kikao cha Ishirini na Sita – Tarehe 17 Julai, 2008

(Mkutano Ulianza Saa Tatu Asubuhi)

D U A

Naibu Spika (Mhe. Anne S. Makinda ) Alisoma Dua


NAIBU SPIKA: Waheshimiwa Wabunge, leo ni siku ya Alhamisi, kwa hiyo tuna kipindi kile cha Maswali kwa Mheshimiwa Waziri Mkuu kama kawaida yetu. Katibu 

MASWALI KWA WAZIRI MKUU

NAIBU SPIKA: Waheshimiwa Wabunge, atakayeuliza swali la kwanza ni Mheshimiwa Mgana Msindai.

MHE. MGANA I. MSINDAI: Mheshimiwa Naibu Spika……!

MHE. HAMAD RASHID MOHAMED: Mwongozo wa Spika. 

NAIBU SPIKA: Mheshimiwa Mgana Msindai samahani naomba ukae. Nilikuwa sijamwangalia Kiongozi wa Kambi ya Upinzani Bungeni. Kwa kawaida utaratibu wetu hapa akiwepo Kiongozi wa Kambi ya Upinzani Bungeni inabidi yeye apewe nafasi ya kwanza ya kuuliza swali. Sasa nilikuwa nimepitiwa.  Mheshimiwa Hamad Rashid Mohamed Kiongozi wa Kambi ya Upinzani Bungeni.

MHE. HAMAD R. MOHAMED: Mheshimiwa Naibu Spika, nakushukuru sana. Swali kwa Mheshimiwa Waziri Mkuu.

Mheshimiwa Waziri Mkuu mwaka 1992 Mahakama ya Rufaa katika kesi ya Seif Sharrif Hamad Waziri Kiongozi wa SMZ ilibaini kuwa kuna utata mkubwa katika vifungu vingi vya Katiba, na Mahakama ya Rufaa ikapendekeza kwa Mamlaka mbili kwamba zikae kitako ili kutatua matatizo hayo pamoja na vifungu vingine vya Katiba ambavyo vina utata. Tokea wakati huo mpaka leo Mamlaka hizo mbili hazijachukua hatua yoyote mpaka tumefikia mahali leo kuna matatizo. Je, Mheshimiwa Waziri Mkuu anasemaje katika hilo?

WAZIRI MKUU: Mheshimiwa Naibu Spika, naomba kumjibu ndugu yangu Mheshimiwa Hamad Rashid Mohamed swali lake kama ifuatavyo:- 
Mheshimiwa Naibu Spika, Mheshimiwa Hamad Rashid Mohamed vilevile angesema kwamba katika hukumu ile iliamuliwa dhahiri kabisa kwamba Zanzibar kama ilivyo sasa siyo sovereign state, na kulikuwa na arguments nyingi tu walifanya kazi kubwa sana wale Majaji kuonyesha kwamba Zanzibar kama ilivyo ni sehemu ya Jamhuri ya Muungano wa Tanzania, na kwamba nchi iliyopo sasa Kikatiba ni Jamhuri ya Muungano wa Tanzania.  (Makofi)
Mheshimiwa Naibu Spika, aliyoyasema Mheshimiwa Hamad Rashid Mohamed ni kweli kwa maana kwamba kama yapo maeneo ambayo bado yanaonekana yanahitaji ufafanuzi zaidi ilishauriwa kwamba hayo ni mambo ya Kiserikali ambayo yanaweza yakachukuliwa kwa wakati wake kujaribu kufanyiwa maamuzi yanayostahili. Lakini kwa msingi wa Katiba na uamuzi wa Mahakama ile, suala hili halikuwa na utata hata kidogo.  

MHE. HAMAD R. MOHAMED: Mheshimiwa Naibu Spika, kwa kuwa Mahakama ya Rufaa haina mamlaka ya kutafsiri Katiba ya Zanzibar; na kwa kuwa, hapa sasa kumetokea utata katika Katiba mbili. Je, si wakati muafaka sasa wa kwenda kwenye Mahakama ya Katiba ili kupata ufafanuzi wa Katiba zote mbili?

WAZIRI MKUU: Mheshimiwa Naibu Spika, naomba niendelee kutoa maelezo kuhusiana na suala la Mheshimiwa Hamad Mohamed. Taratibu zetu za Mahakama zipo wazi, kama jambo hilo lilionekana ni suala lililohitaji ufafanuzi wa aina hiyo bado tulikuwa na nafasi wakati ule kukata Rufaa kwenda kwenye chombo ambacho kingeweza kikatoa uamuzi huo. (Makofi)
Mheshimiwa Naibu Spika, ilimradi wakati ule, baada ya maamuzi yale, hapakuonekana umuhimu wa kufanya hivyo, hili analolieleza Mheshimiwa Hamad Mohamed ni jipya na ni lazima sasa lipelekwe kwa taratibu ambazo zitakubalika ndani ya mifumo yetu ya Kimahakama, na likikubalika linaweza bado likachukuliwa na kufanyiwa kazi. (Makofi)
 NAIBU SPIKA: Mheshimiwa Waziri Mkuu, ahsante. Tunaendelea na Mheshimiwa Mgana Msindai, Mbunge wa Iramba Mashariki.
MHE. MGANA I. MSINDAI: Mheshimiwa Naibu Spika, nakushukuru kwa kunipa nafasi niulize swali kwa Mheshimiwa Waziri Mkuu.

Kwa kuwa, Wahadzabe ambao idadi yao haizidi 10,000 makao yao ya asili ni Mabonde ya Ziwa Eyasi, Yaeda Chini na Munguli maeneo ambayo yapo katika Mikoa ya Singida, Manyara, Arusha na Shinyanga; na kwa kuwa hao watu wamekuwa wanaishi humo ndani kwa miaka mingi; na kwa kuwa chakula chao kilikuwa ni wanyamapori, asali, mizizi na matunda; na kwa kuwa miaka ya hivi karibuni wakulima na wafugaji wamevamia maeneo yao, hivyo kuwakosesha mahitaji yao muhimu.  Je, Serikali inasemaje juu ya hili?

WAZIRI MKUU: Mheshimiwa Naibu Spika, kwa hili la Wahadzabe labda nijaribu kutoa maelezo ambayo sina hakika kama yatamridhisha. Lakini ni kweli anachokisema Mheshimiwa Mgana Msindai kwamba Wahadzabe ni kabila moja dogo sana na ambalo kwa kweli maisha yake bado ni maisha ya zamani sana, kwa maana kwamba wanategemea chakula cha mizizi, asali, nyama na vitu vingine kama hivyo. 
Mheshimiwa Naibu Spika, sasa ni kweli Tanzania inakwenda inabadilika kila siku, na kwa hiyo, sidhani kwamba Wahadzabe wangeendelea kudhani kwamba katika mazingira wanayoishi ni wao tu wangeendelea kuishi hivyo. Kilichotokea ni matokeo tu ya maendeleo katika Tanzania. 
Mheshimiwa Naibu Spika, changamoto tuliyonayo kama Serikali ndiyo hiyo aliyoitoa Mheshimiwa Mgana Msindai kwamba ipo haja ya kujaribu kujiuliza tuone tunafanya nini ili kuwawezesha hao Wahadzabe waweze kuendelea kuishi ingawa si lazima wakaishi katika mazingira hayo ambayo Mheshimiwa Mgana Msindai ameyasema.  Nadhani hilo ni jukumu la Serikali ndiyo maana tunajaribu kupeleka shule, kujaribu kuweka masuala ya afya pale, kujaribu pole pole kuwabadili waanze kuwa ni Watanzania wa kileo kuliko walivyo hivi sasa. (Makofi)


MHE. MGANA I. MSINDAI: Mheshimiwa Naibu Spika, kwa kuwa sasa hivi Wahadzabe wameanza kubadilika na wameanzisha shule, ukienda Laeda Chini, Munguli, Endamagani, Mongoamono, lakini sasa hivi hawapati mahitaji muhimu kwa sababu wao ni watu walizoea kuishi porini. Kwa hiyo, kama ni shule wanatakiwa wajengewe shule za boarding na wapelekewe wataalam wafundishwe jinsi ya kulima, kufuga nyuki na shughuli nyingine za maendeleo. Je, Serikali ipo tayari kufanya hayo? (Makofi) 

WAZIRI MKUU: Mheshimiwa Naibu Spika, hilo tunalikubali kama Serikali. Nadhani ni vizuri tukawatazama Wahadzabe kwa namna ambayo tunadhani tunaweza tukawasaidia vizuri zaidi. Kwa hiyo, tutaangalia namna ya kulifanya hilo ndani ya Serikali, na  kwa kweli tunahitaji kushirikisha Wizara ya Elimu na Mafunzo ya Ufundi, Wizara ya Afya na Ustawi wa Jamii na Sekta nyingine mbalimbali ili tuweze kuboresha hali ya maisha yao, na kwa kweli tuweze kuwahudumia kwa namna ambayo itaharakisha mabadiliko ya mazingira wanamoishi. 

NAIBU SPIKA: Mheshimiwa Waziri Mkuu, ahsante. Sasa namwita Mheshimiwa Fred Tungu kwa swali linalofuata.

MHE. FRED M. TUNGU: Mheshimiwa Naibu Spika, nakushukuru kwa kunipa nafasi nimuulize Mheshimiwa Waziri Mkuu swali moja. 

Mheshimwia Naibu Spika, kwa kuwa, Ibara ya 4(2) cha Katiba ya Jamhuri ya Muungano wa Tanzania naomba ninukuu kinavyosema: “Vyombo vyenye mamlaka ya utendaji itakuwa ni Serikali ya Jamhuri ya Muungano wa Tanzania na Serikali ya Mapinduzi Zanzibar na vyombo vyenye mamlaka ya kusimamia utekelezaji wa shughuli za umma vitakuwa ni Bunge na Baraza la Wawakilishi, na Ibara ya 8(1)(a) kinasema; Wananchi ndiyo msingi wa mamlaka yote na Serikali itapata madaraka na mamlaka yote kutoka kwa wananchi kwa mujibu wa Katiba hii, na kile kifungu cha (c) kinasema: “Serikali itawajibika kwa wananchi.” 
Mheshimiwa Naibu Spika, sasa swali, je, Serikali haioni umuhimu wa kuleta hapa Bungeni Muswada wa Sheria utakaoliwezesha Bunge lako Tukufu kuidhinisha uteuzi wa baadhi ya Watendaji wa Taasisi zilizo muhimu kama Usalama wa Taifa, TAKUKURU, Tume ya Haki za Binadamu na Tume ya Maadili ya Viongozi wa Umma na Mabalozi ili Bunge lako Tukufu liweze kuwa na uwezo wa kusimamia Serikali kwa ukaribu zaidi kuliko ilivyo sasa? (Makofi)
WAZIRI MKUU: Mheshimiwa Naibu Spika, naomba nijibu swali la Mheshimiwa Fred Tungu kama ifuatavyo:-

Mheshimiwa Naibu Spika, Bunge lina sehemu mbili. Sehemu moja ni Wabunge, lakini sehemu ya pili, ni Rais wa Jamhuri ya Muungano wa Tanzania.  Yanapounganishwa makundi hayo mawili ndipo tunapata Bunge kwa namna tunavyolifahamu sasa. 
Mheshimiwa Naibu Spika, kwa mujibu wa Katiba hii huyu Rais ambaye ni sehemu ya Bunge hili amepewa mamlaka fulani ambayo yanamwezesha kusimamia Shughuli za Serikali. Mamlaka hayo ni pamoja na uteuzi wa Mawaziri hawa, Manaibu Mawaziri, Viongozi wote wa Vyombo vyote ambavyo amevianzisha kwa lengo la kumwezesha kusimamia vizuri Serikali yake, na Bunge kazi yake kwa maana hiyo ni kuhakikisha wanasimamia shughuli za vyombo hivyo kwa utaratibu ambao upo sasa. 
Mheshimiwa Naibu Spika, sasa rai ya Mheshimiwa Fred Tungu ni kwamba alitaka Mabalozi wathibitishwe na Bunge, na angependa vilevile Wakurugenzi Wakuu wa vyombo mbalimbali, taasisi mbalimbali, vyombo vya dola hao nao wathibitishwe na Bunge. 
Mheshimiwa Naibu Spika, mimi sina ugomvi na jambo hilo, ilimradi tu kama mfumo wa Katiba kwanza utabadilika ili uweze kuwezesha hayo kufanyika. Lakini kwa namna ilivyo sasa umewekwa mgawanyo huo, hivyo na tutaendelea kuuheshimu. (Makofi)  
MHE. FRED M. TUNGU: Mheshimiwa Naibu Spika, nashukuru sana kwa majibu mazuri ya Mheshimiwa Waziri Mkuu. Naomba niulize swali dogo sana la nyongeza.

 Kwa kuwa Ibara ya 8(1)(b) kinasema: Lengo kuu la Serikali ni ustawi wa wananchi; na kwa kuwa, ufisadi unaofanyika kwa sasa kwa kiwango kikubwa umetokana na matajiri kujiingiza katika siasa na baadaye kupata uongozi katika Serikali; na kwa kuwa, Rais wa Jamhuri ya Muungano wa Tanzania alipolihutubia Bunge lako Tukufu tarehe 30 mwezi wa 12 mwaka 2005 alisema kama ifuatavyo: naomba kunukuu, “Mheshimiwa Spika, yameanza kujitokeza mawazo kuwa uongozi unaweza kununuliwa kwa fedha, tusipokuwa waangalifu nchi yetu inaweza kuwekwa rehani kwa watu wenye fedha za kununua uongozi au wanaweza kupata fedha za kufanya hivyo maana anaweza kufadhiliwa na mtu ili anunue uongozi. Ni kweli kwamba, fedha ni nyenzo muhimu mojawapo katika kufanikisha uchaguzi, lakini fedha kutumika kununua ushindi si jambo halali.” (Makofi)

 Je, Serikali itakubaliana na ushauri wangu kwamba upo umuhimu sasa, tena kwa dharura, kuiangalia Katiba yetu na sheria zetu tuone kama zinajitosheleza kukabiliana na wimbi hili la ufisadi linalofanywa na watu wachache kwa ajili ya maslahi yao badala ya maslahi ya wananchi kinyume na Katiba ya Jamhuri ya Muungano wa Tanzania kama alivyoeleza Mheshimiwa Rais alipolihutubia Bunge lako Tukufu? (Makofi)

WAZIRI MKUU: Mheshimiwa Naibu Spika, ninaomba tu nitoe maelezo ya ziada kuhusiana na swali la Mheshimiwa Fred Tungu, kama ifuatavyo:- Rais alitamka na sisi wasaidizi wake hilo jambo tumeshaanza kulifanyia kazi. Kwa hiyo, nadhani wakati muafaka tutaleta mapendekezo kwa maana ya kuona sheria zile zote zinagusa hili jambo ziweze kupitiwa upya na kupitia Bunge lako Tukufu basi tuweze kupata maamuzi yatakayojenga na kuimarisha utawala bora ndani ya Serikali yetu. (Makofi)

Mheshimiwa Naibu Spika, lakini naomba nisisitize jambo moja kwamba kuwa na sheria jamani ni jambo moja, lakini kwa sehemu kubwa ni wewe mwenyewe ulivyoamua, kama umedhamiria kwamba utakuwa muadilifu, mimi nadhani hilo ndiyo jambo kubwa. Sheria zitatusaidia tu kwa sababu ufisadi unaozungumza wala siyo kwa maana ya dhana matajiri labda kwa mtazamo huo. Sasa hivi hata ukienda kwenye Halmashauri tunaambiwa kuna mafisadi. 

Mheshimiwa Naibu Spika, sasa wale si matajiri ni watu wa kawaida. Kwa hiyo, kwa kweli sehemu kubwa ni dhamira ya mtumishi au mtumishi wa umma ambaye ndiyo kwa kweli tunataka ibadilike. (Makofi)

MHE. IBRAHIM MOHAMED SANYA: Mheshimiwa Naibu Spika, nakushukuru kwa kunipa nafasi hii. Mheshimiwa Waziri Mkuu, karibu kama miaka 15 iliyopita Zanzibar ilitaka kujiunga na OIC kwa sababu ambazo kila mmoja wetu anazielewa haikupewa fursa hiyo. Lakini kwa wakati ule Rais wa Zanzibar ambaye alikuwepo madarakani ni Dk. Salmin Amour na yeye alitoa kauli na tamko rasmi kwamba anawaachia Tanzania ijiunge na OIC ili tufaidike sote baina ya Zanzibar na Tanzania Bara. Wakati huo huo, Mheshimiwa John Samuel Malecela alipokuwa Waziri Mkuu ndani ya Bunge hili alisema kwamba upo uwezekano wa Tanzania kujiunga na OIC, hadi leo ni miaka 15 wakati baadhi ya nchi za Kiafrika zinafaidika na OIC. Je, ni kitu gani kilichokwamisha Tanzania kujiunga na OIC? Ahsante sana. (Makofi)

WAZIRI MKUU: Mheshimiwa Naibu Spika, naomba nimjibu Mheshimiwa Ibrahim Sanya kama ifuatavyo:- 

Mheshimiwa Naibu Spika, mimi nafikiri pengine labda maji hayajachemka tu maana ukitaka kusonga ugali kabla ya maji kuchemka mara nyingi utakula ugali mbichi. Sasa ameliweka vizuri sana, kwamba sasa ni karibu miaka 15 hivi, lakini jambo hili linaonekana halijafikia tamati tukaweza kunufaika na mfumo wa OIC. Sina jibu la uhakika kwamba ni kwa nini tumechukua muda mrefu hivyo kuweza kulifanyia kazi. Lakini mimi nitoe rai tu kwamba ama muda haujafika na kama kwa kweli umefika ni suala la kuibua tu mjadala, halafu tuone mawazo yatakayojitokeza kwa mfumo ambao anapendekeza. Lakini, hata nchi nyingine zilizojiunga katika OIC, zina mifumo kama yetu tu, huu mchanganyiko wa madhehebu ya dini na wala haujawaletea taabu hata kidogo. (Makofi)

MHE. IBRAHIM MOHAMED SANYA: Mheshimiwa Waziri Mkuu kwa dhamira nzuri na kwa imani thabiti kabisa, Zanzibar tunajua sababu gani ambazo haikupata kujiunga na OIC, kwa jibu lake zuri kwamba maji hayajachemka ni kutokana na moto poa. Kwa hiyo, mimi ningetoa ushauri kwa nini Katiba isibadilishwe ikaipa madaraka Zanzibar kuwa Sovereign State ili iweze kujiunga na kufaidika na mashirika ya nje moja kwa moja bila ya kupitia Serikali ya Jamhuri ya Muungano wa Tanzania? Ahsante sana. (Makofi)

WAZIRI MKUU: Mheshimiwa Naibu Spika, leo nilikuwa napitia vichwa vya magazeti kwenye TV wakasema moto aliouwasha Mheshimiwa Pinda ndiyo kwanza unazidi kuwaka. Sasa naamini na kesho magazeti yatasema Mheshimiwa Ibrahim Sanya azidi kuwasha moto Bunge la Jamhuri ya Muungano wa Tanzania. (Makofi)

Mheshimiwa Naibu Spika, mara ya mwisho nilisema pengine jambo hili Wanasheria watusaidie kuliweka vizuri. Lakini naona linakwenda mbali zaidi sasa si la Wanasheria tu.  Linaonekana linahitaji pengine mazungumzo ambayo yanaweza yakafikisha mahali pengine watu tukaelimishana tu, hivi hasa hasa tunachokisema nini, kwa sababu mwaka 1964 tulipoamua kuungana kama nchi moja kilichotokea ni nini? Zanzibar ilipoteza Sovereignty yake, Tanganyika wakati ule ikapoteza Sovereignty yake. Tulichokianzisha ndio tukakiita A New Sovereign State inaitwa Tanzania. Ukishaondoa Sovereignty ya nchi moja hakuna Muungano. (Makofi)

Mheshimiwa Naibu Spika, kama kweli Wabunge tunachotaka kusema ni kwamba tumefika mahali sasa Tanganyika turudi tuwe na Sovereign State yetu na Zanzibar turudi tuwe na Sovereign State yetu, mimi nasema tunachokifanya sasa ni kwamba tunaua Muungano tuliokuwa tumeuanzisha. Sasa mimi si kwamba ninalisema hili pengine kwa kutaka kuudhi watu lakini mimi nasema jamani Muungano huu ni mzuri, Muungano huu umetusaidia sana kutujengea hisia za utaifa kati ya Zanzibar na Tanganyika kwa maana hiyo au Tanzania Bara. (Makofi)

Mheshimiwa Naibu Spika, hatua yoyote kwa kweli ya kujaribu kurudi huku nyuma, mimi naogopa sijui mnataka twende wapi. Sasa ni kweli Muungano wetu wanasema ni (unique) wa aina yake, lakini una-serve matakwa fulani, una mambo fulani ambayo tunajaribu kuyalinda ndani ya Muungano huo. Mimi nilidhani hili ndio jambo la msingi tukaliimarisha. Mimi nadhani tuna Taifa moja zuri sana linalosifika kote, hakuna nchi yenye mfano kama sisi. Sasa kama mnataka turudi huko mimi siwezi kuwa mmoja wa kulianzisha hilo Mheshimiwa Ibrahim Sanya, la kurudi nyuma mimi, hapana. (Makofi)

MHE. JUMA H. KILLIMBAH: Mheshimiwa Mwenyekiti, ahsante sana kwa kunipa nafasi hii kumuuliza Mheshimiwa Waziri Mkuu swali moja.

Mheshimiwa Waziri Mkuu upo mkanganyiko mkubwa sasa juu ya Serikali ya Rais Robert Mugabe wa Zimbabwe. Hivi majuzi moja ya nchi wanachama wa Baraza la Usalama la Umoja wa Mataifa, Nchi za China na Urusi, zilipiga kura ya turufu kupinga kuwekewa vikwazo nchi ya Zimbabwe. Je, baada ya kura hiyo ya turufu ya UN, Africa Union pamoja na SADC na nchi zingine za Jumuiya za Kikanda ambazo tayari zilikuwa zinaonyesha dalili ya kuweka vikwazo nchini Zimbabwe zinasemaje kuhusiana na suala hilo la UN?

WAZIRI MKUU: Mheshimiwa Naibu Spika, naomba nimjibu ndugu yangu swali lake zuri sana kuhusiana na Zimbabwe. Kwanza, nataka tu niseme kwamba kwa maana ya nchi za AU msimamo wetu umeshawekwa bayana kwamba lazima tuisaidie Zimbabwe kukaa chini na kuzungumza na opposition ndani ya Zimbabwe ili waweze kufikia muafaka. Wafikie mfumo utakaoirejesha tena Serikali ya Zimbabwe katika misingi ambayo itapunguza ghasia na matatizo kwa wananchi wa nchi ya Zimbabwe. Hili ndiyo sisi tulilonalo na ndio juhudi tunazoendelea nazo.

Mheshimiwa Naibu Spika, lakini ni kweli anachokisema kwamba nchi za Magharibi zinataka kwenda mbali zaidi kuweka vikwazo na kama alivyosema quite rightly China ilikuwa ni moja kati ya nchi zilizosema, hapana. Mimi nafikiri walisema hapana kwa nia nzuri kwamba Zimbabwe ilipo tayari ina matatizo ya kutosha, ukiiwekea vikwazo maana yake unazidi kudidimiza wananchi wa Zimbabwe kwa kiasi kikubwa sana. Hatua kama hiyo haiwezi kuwa kwa manufaa ya Wazimbabwe. Kwa hiyo, kubwa ni kuendelea kuweka shinikizo ili mazungumzo yale yafanikiwe wapate pengine Serikali ya mseto ili waweze kwa kweli kurejesha hali ya utulivu nchini Zimbabwe. (Makofi)

NAIBU SPIKA: Ahsante. Tungekuwa tunauliza swali moja moja wengi wangeuliza.
MHE. JUMA H. KILLIMBAH: Mheshimiwa Naibu Spika, ahsante. Nashukuru kwa majibu ambayo amenijibu Mheshimiwa Waziri Mkuu. Lakini Mheshimiwa Waziri Mkuu, kwa kuwa naamini kabisa AU ilikuwa haitambui ule uchaguzi uliofanywa wa marudio nchini Zimbabwe; na kwa kuwa ilifanya juhudi za makusudi kwamba uchaguzi huo usimame ili kupanga tarehe nyingine ya uchaguzi ili uchaguzi wa huru na haki ufanyike. Sasa pale inapofikia AU inasisitiza mazungumzo kukaa katika pande hizi mbili inakaa kwa kuamini kwamba kuna Serikali ipi ambayo ina ridhaa?

WAZIRI MKUU: Mheshimiwa Naibu Spika, naona huyu bwana ameamua kunibana sana kwa Zimbabwe sina hakika anataka niseme nini. Ninachotaka kusema tu ni kwamba suala la Zimbabwe kwa sasa limekwisha kwa maana kwamba wameshafanya uchaguzi. Tupo ambao hatukubaliana na namna uchaguzi ulivyoendeshwa. Lakini ameshafanya, kaapishwa yuko pale. Nchi hizi tunachojaribu kufanya ni kumsaidia Rais Robert Mugabe ajaribu kuona busara hizi zinazotoka kwa viongozi wenzake, katika kujaribu kufikia suluhu ambalo tunadhani itakuwa kwa manufaa ya Wazimbabwe wote. Sasa kama suluhu hiyo watasema wanarejea tena kwenye uchaguzi mwingine mimi sijui. Lakini kubwa ni kwamba tunadhani Zimbabwe kwa hali ilivyo inahitaji kusaidiwa na hatuwezi kuiacha ikaendelea na mazingira yale. Ndiyo maana nimesema kubwa wazungumze wafikie hali ambayo tunadhani itazaa matunda mazuri. (Makofi)

MHE. VEDASTUS M. MANYINYI: Mheshimiwa Naibu Spika, ahsante. Naomba kuuliza swali moja kwa Mheshimiwa Waziri Mkuu. Pamoja na juhudi kubwa na nzuri ambazo Serikali imezifanya za kuwawezesha wananchi wa Tanzania kupitia fedha za mabilioni ya Mheshimiwa Jakaya Mrisho Kikwete, lakini kumekuwa na manung’uniko mengi kwa wananchi mbalimbali hasa wa Jimbo langu Musoma kutokana na namna ambavyo hizi Benki za CRDB na NMB zilivyokuwa zinafanya utaratibu ule wa kugawa zile fedha. Wananchi wengi wanaamini kwamba Benki ya NMB fedha ilizotoa kwa ajili ya wajasiriamali imewapa watu wenye uwezo mkubwa peke yake na haikuwajali watu ambao ndiyo walikuwa walengwa. 
Mheshimiwa Naibu Spika, na mimi binafsi nilipojaribu kuchukua hatua ya kutaka kufahamu kwanza kiasi cha fedha kilichotolewa na benki hiyo ya NMB, lakini vile vile na wale waliopewa hata mbali na kujua nani kapewa shilingi ngapi ili tuweze kuwaeleza wananchi bado NMB iliendelea kusema hiyo ni siri kati ya benki na huyo iliyempa. Sasa swali je, Serikali inapenda wananchi wale waendelee kuamini kwamba fedha zile zilitoka kwa ajili ya watu wenye uwezo tu na siyo wajasiriamali ambao ni walengwa?

WAZIRI MKUU: Mheshimiwa Naibu Spika, naomba nimjibu Mheshimiwa Vedastus Manyinyi kama ifuatavyo:-

Mheshimiwa Naibu Spika, hili suala la fedha zinazoitwa za Rais Kikwete, yako mambo kadhaa ambayo tunaweza tukayasema pale.  Kwanza, lazima tukubali kwamba fedha ile ni kidogo sana, shilingi bilioni moja kwa mkoa mmoja na kwa awamu ya kwanza fedha iliyotolewa kwa kila mkoa ilikuwa ni shilingi milioni mia tano.  Sasa jitihada imefanyika kweli angalau wameweza kukopesha mara tatu ya kile ambacho tulikuwa tumekitoa kwa maana ya Mabenki yale mawili.  Lakini bado mahitaji ni makubwa mno ukilinganisha na kiasi cha fedha kilichopo. Hili peke yake linatosha kuleta malalamiko na manung’uniko ya kila aina kwamba mimi sikupata fulani kapata.


Mheshimiwa Naibu Spika, la pili mfumo huu ndiyo kwanza tulikuwa tumeuanza.  Kwa hiyo NMB na CRDB wote wamejifunza kupitia zoezi la awamu ya kwanza.  Kwa hiyo lazima tukubali kwamba yako makosa ya hapa na pale yatakayokuwa yametokea ambayo tunaamini katika awamu zinazofuata juhudi zitafanyika kuweza kuyarekebisha.  Lakini tatu nimalizie kusema kwamba jitihada zilifanywa kubwa sana kuhakikisha wajasiriamali wadogo wanakuwa ndio walengwa wakubwa katika zoezi hili hasa kwa upande wa CRDB.  NMB naweza nikaelewa kwa nini?  Kwa sababu walikuwa bado hawana mtandao mkubwa ambao unashirikisha SACCOS au vikundi vidogo vidogo vya uzalishaji mali na wao kama Benki bado walikuwa hawana uwezo wa kuweza kusimamia ufuatiliaji wa mikopo hiyo pamoja na malipo yake. Kwa hiyo kwao kilichokuwa rahisi hata kama ni wajasiriamali wadogo watakuwa ni wajasiriamali wadogo ambao wako karibu na Makao Makuu ya Benki inayohusika.  Kwa hiyo tumeliona na tumelikubali lakini nataka tu niwatoe wasiwasi tu kwamba kwa sehemu kubwa wako wajasiriamali wakubwa waliopata faida vile vile kutokana na fedha hizi.


Mheshimiwa Naibu Spika, nimalizie tu kwa kusema kwamba tumeagiza mikoa yote ituletee taarifa za fedha zote zilizotolewa na Serikali kupitia Mabenki yale mawili.  Tumewataka vile vile watuambie ni nani kwa kila Wilaya aliyekopa na kiasi gani kimekopwa tuta-compile kijitabu hapa na matumaini yetu kwamba hata kama tutashindwa Bunge hili, lakini tulitaka Bunge linalokuja tuvisambaze kwa kila Mbunge ili kila Mbunge aweze kujua nini kimetokea kwenye Wilaya yake na nani alikopa na pale ndio mnaweza mkapata picha nani hasa waliofaidika na mikopo hii na kuweza kushauri vizuri zaidi upande wa Serikali.


NAIBU SPIKA: Waheshimiwa Wabunge muda wa maswali kwa Waziri Mkuu umekwisha. (Makofi)


Mheshimiwa Waziri Mkuu tunapenda tena kutoa shukrani zetu kwa namna unavyojibu maswali.  Na kwa Waheshimiwa Wabunge waliouliza maswali nadhani msiende mbali sasa mnaanza kuuliza maswali ya hotuba matokeo yake leo tumemaliza watu watano tu.  Pia nadhani ofisi yetu itabidi iangalie wale walioweza kupata nafasi siku za karibuni kuuliza maswali wasipate nafasi, katika nafasi hizi angalau mzunguko uwe mkubwa zaidi kuliko wengine kuachwa na baada ya kusema hiyo Katibu….  

Ends…

